
Биологиялық белсенді қосылыстардың көзі ретінде халықтық және 

арнайы медицинада қолданылатын өсімдіктердің маңызы зор. Неғұрлым 

кеңінен таралған және үлкен аумақты алатын өсімдіктердің арнайы топтары 

химиялық және фармакологиялық зерттеулер үшін үлкен қызығушылық 

туғызады. Өсімдіктердің мұндай түріне Қазақстан аумағында өсетін табиғи 

флорада үлкен аймақты алатын және 1000-ға жуық түрі бар Asteraceae 

(Күрделігүлділер) тұқымдастығы жатады. Бұл тұқымдастыққа жататын 

өсімдіктердің негізгі көзі - фармакологиялық препараттардың негізі ретінде 

қарастыруға мүмкіндік туғызатын терпеноидтар, флавоноидтар, кумариндер 

және т.б. болып табылады. 

Artemisia (Asteraceae) түрлері безгекке қарсы, гепатопротекторлық, 

антиоксидантты, бактерияға қарсы және цитотоксикалық фармакологиялық 

белсенділікті көрсетеді [1-3]. Жусан түрлері халықтық медицинада әртүрлі 

ауруларды емдеу үшін қолданылады. 

Бұл өсімдік түрлерінен көптеген флавоноидтар және 

сесквитерпеноидтар бөлініп алынған. Мұндай екіншілік метаболиттердің 

ісікке қарсы, цитотоксикалық, антитрипаносомалық, бактерияға, қабынуға 

қарсы және басқа да белсенділіктері анықталған [4-7]. 

Бұл жұмыста зерттеу нысаны ретінде Artemisia  sublessingiana Krasch. 

ex Poljakov алынды (1-сурет).  



 
1-сурет. Artemisia  sublessingiana 

 

Бұрынырақ зерттеушілер осы жусан түрінен флавоноидтар 

изорамнетин-3-О-рутинозид және 5,7,4'-тригидрокси-6,3'-диметоксифлавон, 

сесквитерпенді лактон эвдесманолид арсубин бөліп алған [8, 9].  

Бұл жұмыста Artemisia sublessingiana-дан жеті флавоноид пен бір 

сесквитерпенді лактонның бөлінуі және құрылымдық анықталуы туралы 

айтылады. A. sublessingiana зерттеуі нәтижесінде 6 флавоноид және бір 

сесквитерпенді лактон бөлінді. Олардың құрылымдары 1D және 2D ЯМР 

спектрлік талдауы және ESI-MS деректері арқылы анықталды. 

Экстрагент ретінде этанол алынды. Экстракция бөлме 

температурасында жүргізілді. Біріктірілген экстракт роторлы 

буландырғышта айдалды және алынған шайыр силикагелмен араластырылды 

(2-сурет).  

 

                       
2-сурет. Сығындыны роторлы буландырғышта айдау және алынған 

шайырды силикагельмен араластыру 

 

Одан әрі колонкаға отырғызылып, хроматографиялау арқылы бірнеше 

фракция алынды. Компонетті құрамын бөлу үшін колонкалық 

хроматографияны қолдандық (3-сурет). 

https://www.plantarium.ru/page/image/id/207756.html


 
3-сурет. Колонкалық хроматография 

 

Қосылыстарды индивидуалды түрде бөліп алу үшін колонкалық 

хроматография, рехроматография, препаративті жұқа қабатты хроматография 

сияқты әдістер қолданылды. Нәтижесінде жеті қосылыс бөлініп алынды: 

эупатилин (1) [10], 3',4'-диметоксилютеолин (2) [11], 5,7,3'-тригидрокси-

6,4',5'-триметоксифлавон (3) [12], гиспидулин (4) [13], апигенин (5) [14], 

велутин (6) [15] және сесквитерпенді лактон 8α,14-дигидрокси-11,13-

дигидромеламполид (7) [16]. 

Өсімдік материалы. A. sublessingiana жер беті бөліктері 2019 жылдың 

тамыз айында Қызылорда қаласынан 90 шақырым жерде жиналды. 

Материалды Е.А. Бөкетов атындағы Қарағанды университетінің ботаника 

кафедрасының профессоры М. Ишмуратова зерттеді. Өсімдікті A. 



sublessingiana екендігін анықтаған және университеттің гербарийіне сақтауға 

берілген. 

Бөліп алу және оқшаулау. A. sublessingiana (1,0 кг) кептірілген 

ұсақталған жер үсті бөлігі бөлме температурасында 1 күн бойы этил 

спиртімен экстракцияланды. Біріккен экстракттар роторлы буландырғышта 

айдалып, 93 г шикі сығынды алынды. Сығындыны силикагельмен 

араластырып, колонкаға хроматографиялау үшін отырғызылды. Колонканы 

гексанмен және оның ацетондағы қоспасымен элюирленді. Ацетон 

полярлығы 100 %-ға дейін көтерілді. Полрялы фракцияларды бөлу 

мақсатында метанол қолданылды. Фракциялар жұқа қабатты 

хроматографиямен зерттелді және жиырма үш фракцияға біріктірілді (1F-

23F). 17F фракциядан қосылыс (1) бөлінді. Одан әрі 18F фракцияны 

хроматографиялау, одан әрі рехроматографиялау арқылы қосылыс (2), ал 

18F4 фракциясынан қосылыс (3) бөлініп алынды. 19F фракциясын 

хлороформ – метанол қоспасымен элюирлегенде қосылыс (4) және (5) 

бөлінді. 14F фракциядан (6), ал 17F-тен (7) бөлініп алынды. 

Қосылыстарды сәйкестендіру. 

5,7-Дигидрокси-6,3',4'-триметоксифлавон (эупатилин) (1): сары 

кристалдар, брутто-формуласы C18H16O7. 

5,7-Дигидрокси-3',4'-диметокси (3',4'-диметоксилютеолин) (2): сары 

аморфты ұнтақ, брутто-формуласы C17H14O6. 

5,7,3'-Тригидрокси-6,4',5'-триметоксифлавон (3): сары ұнтақ, брутто-

формуласы C18H16O8. 

5,7,4'-Тригидрокси-6-метоксифлавон (гиспидулин) (4): сары ұнтақ, 

брутто-формуласы C16H12O6. 

5,7,4' - Тригидроксифлавон (апигенин) (5): сары ұнтақ, брутто-

формуласы C15H10O5. 

5,4'-Дигидрокси-7,3'-диметоксифлавон, 7,3' - диметилэфирлутеолин 

(велутин) (6): сары ұнтақ, брутто-формуласы C17H14O6. 

8α,14-Дигидроксигермакра-1(10)E,4e-диен-6β,7α, 11βh-12,6-олид (8α, 

14-дигидрокси-11,13-дигидромеламполид) (7): түссіз кристалдар, брутто-

формуласы C15H23O4. 

Бөлініп алынған қосылыстардың құрылысы 1 және 2 өлшемді ЯМР 

және масс-спектрлерінің көмегімен, сонымен қатар әдебиеттік мәліметтерді 

салыстыра отырып біржақты дәлелденді. 

Сонымен, Artemisia sublessingiana жер үсті бөліктерінің этанол 

сығындысын зерттеу флавоноидтар мен сесквитерпеноидтың бөлінуіне 

әкелді. Олардың құрылымдары масс-, 1H ЯМР және 13С ЯМР 

спектроскопиялық әдістерімен, сондай-ақ 2D-ЯМР зерттеулерімен және 1D-

NOE селективті эксперименттерімен анықталды. 5,7-Дигидрокси-6,3',4'-

триметоксифлавон (эупатилин), 3',4'-диметоксилютеолин, 7,3'-тригидрокси-

6,4',5'-триметоксифлавон, 5,4'-дигидрокси-7,3'-диметоксифлавон (велутин) 

және 8α,14-дигидрокси-гермакра-1(10)Е,4Е-диен-6β,7α,11βН-12,6-олид 

(8α,14-дигидрокси-11,13-дигидромеламполид) жусанның осы түрінен алғаш 

рет оқшауланған. 

